
Shri Bala Mantrakavacha Stotram

શ્રીબાલામન્ત્રકવચસ્તોત્રમ્

ૐઅસ્ય શ્રીબાલાત્રિપુરસુન્દરીકવચમહામન્ત્રસ્ય
શ્રીદુર્વાસા ઋષિઃ, અનુષ્ટુપ્ છન્દઃ,
શ્રીબાલાત્રિપુરસુન્દરી દેવતા, ઐં બીજં , ક્લીં  શક્તિઃ,
સૌઃ કીલકં , ધર્માર્થ-કામ-મોક્ષપ્રસાદસિદ્ધ્યર્થે જપે વિનિયોગઃ॥
અથ કરન્યાસઃ ।

ૐઐં અઙ્ગુષ્ઠાભ્યાં  નમઃ ।
ૐ ક્લીં તર્જનીભ્યાં નમઃ ।
ૐસૌઃ મધ્યમાભ્યાં નમઃ ।
ૐઐં અનામિકાભ્યાં નમઃ ।
ૐ ક્લીં કનિષ્ઠિકાભ્યાં નમઃ ।
ૐસૌઃ કરતલકરપૃષ્ઠાભ્યાં નમઃ॥
અથાઙ્ગન્યાસઃ  ।

ૐઐં હૃદયાય નમઃ ।
ૐ ક્લીં શિરસે સ્વાહા ।
ૐસૌઃ શિખાયૈ વષટ્ ।
ૐઐં કવચાય હુમ્ ।
ૐ ક્લીં નેત્રત્રયાય વૌષટ્ ।
ૐસૌઃ અસ્ત્રાય ફટ્ ॥
અથ ધ્યાનમ્ ।

અરુણકિરણજાલૈ રઞ્જિતાશાવકાશા
વિધૃતજપવટીકા પુસ્તકાભીતિહસ્તા ।
ઇતરકરવરાઢ્યા ફુલ્લકહ્લારસંસ્થા
નિવસતુ હૃદિ બાલા નિત્યકલ્યાણરૂપા॥
ૐઐં, ક્લીં , સૌઃ, ઐં, ક્લીં , સૌઃ સ્વાહા ।

ૐઆધારે તરુણાર્કબિમ્બરુચિરં હેમપ્રભાભાસ્વરં
બીજં માન્મથમિન્દ્રગોપસદૃશં હૃત્પઙ્કજે સંસ્થિતામ્ ।
રન્ધ્રે બ્રહ્મપદં ચ શાક્તમપરં હેમપ્રભાભાસ્વરં
યે ધ્યાયન્તિ પદદ્વયં તવ શિવે તે યાન્તિ શૈવં પદમ્॥
(એવં ધ્યાત્વા જપેદ્વર્મ સર્વકર્મસમૃદ્ધયે ।)
ઐઙ્કારી મે શિરઃ પાતુ ક્લીં  કારી હૃદયં મમ ।
સૌઃ પાતુ પાદયુગ્મં મે સર્વાઙ્ગં  સકલાઽવતુ॥ ૧॥
વાગ્દેવી મે શિરઃ પાતુ ભાલં પાતુ કુમારિકા ।
ભ્રૂયુગ્મં શાઙ્કરી પાતુ શ્રુતિયુગ્મં ગિરીશ્વરી॥ ૨॥
નેત્રે ત્રિનેત્રવરદા નાસિકાં મે મહેશ્વરી ।
ઓષ્ઠૌ મે સુભગા પાતુ ચુબુકં નવવાર્ષિકા  ॥ ૩॥
કપોલે કમનીયાઽવ્યાત્કણ્ઠે કામાર્ચિતાઽવતુ   ।
બાહૂ પાતુ વરાભીતિધારિણી સંપ્રદાયિની॥ ૪॥
વક્ષસ્ત્રિકં ચ પદ્માક્ષી કુચૌ કાઞ્ચીનિવાસિની ।
ઉદરં સુન્દરી પાતુ નાભિં  નાગેન્દ્રવન્દિતા॥ ૫॥
પાર્શ્વે પાશવહા પાતુ પૃષ્ઠં પાપવિનાશિની ।
કટીં કર્પૂરહૃદ્દેશી (વિદ્યેશી) જઘનં લલિતામ્બિકા॥ ૬॥
મેઢ્રં મહેશરમણી પાતુ માં ભાલલોચના ।
જાનુની જયદા પાતુ ગુહ્યં વિદ્યાપ્રદાયિની॥ ૭॥
પાદૌ નિશાર્ચિતા   પાતુ પ્રપદં ત્રિપુરેશ્વરી ।
સર્વાઙ્ગં  સર્વદા પાતુ બાલા ત્રિપુરસુન્દરી॥ ૮॥
વિત્તં વિત્તેશ્વરી પાતુ પશૂન્પશુપતિપ્રિયા ।
પુત્રાન્ પુત્રપ્રદા પાતુ દાનધર્મપ્રદાયિની॥ ૯॥
ક્ષેત્રં ક્ષેત્રેશવનિતા ગેહં ગમ્ભીરનાદિની ।
પાતુ ધર્મમયી સર્વં શર્વસર્વેશ્વરી રમા॥ ૧૦॥
ઇત્યેતત્કવચં પુણ્યં સર્વપાપપ્રણાશનમ્ ।
સર્વસૌભાગ્યજનકં સર્વરોગનિબર્હણમ્॥ ૧૧॥
ફલશ્રુતિઃ -

વિષજ્વરહરં ભૂતવેતાલાદિનિબર્હણમ્ ।
અપસ્મારગદાશૂલનેત્રરોગાદિનાશનમ્॥ ૧૨॥
પઠ્યમાનં તુ સતતં બહુદુઃખાપહં  નૃણામ્ ।
જપેત્કુમારીકવચં ત્રિકાલેષુ ત્રિમાસકમ્॥ ૧૩॥
મુચ્યતે સકલાદ્રોગાત્ કઞ્ચુકાદિવ પન્નગઃ ।
પઠેદ્યઃ પ્રયતો વર્ષં કુમારી તસ્ય સિદ્ધિદા॥ ૧૪॥
ગઙ્ગાતરઙ્ગવિલસચ્છીકરાક્તમુખામ્બુજા   ।
નિષ્કલઙ્કા પ્રસન્નાસ્યા સુધાસિન્ધુસમુજ્જ્વલા॥ ૧૫॥
અનેકમન્ત્રરાજોઽયમશેષં યો જપેન્નરઃ ।
તસ્ય સંરક્ષણં મન્ત્રં વર્ષમાત્રસ્ય સંશયઃ॥ ૧૬॥
પ્રાતઃકાલે તુ સલિલં બ્રાહ્મણઃ પ્રયતઃ શુચિઃ ।
મન્ત્રં જપન્ ત્રિરાવૃત્ત્યા વર્મસિદ્ધો ભવેન્નરઃ॥ ૧૭॥
અસ્ય મન્ત્રપ્રભાવેન વ્યાખ્યાતા સ ભવેદ્ધ્રુવમ્ ।
યદ્દુસ્સાધ્યતમં  કાર્યં તત્તુ સાધ્યં ભવેજ્જપાત્॥ ૧૮॥
તત્તસ્તોત્રેણ લભતે નાત્ર કાર્યા વિચારણા ।
કરસ્થં કાઞ્ચનં કૃત્વા  કવચં સ મહાન્ભાવેત્॥ ૧૯॥
બહુનાઽત્ર કિમુક્તેન સર્વકાર્યેષુ સર્વદા ।
યદ્યદર્થે પ્રયત્નઃ સ્યાત્તત્તદર્થમિદં જપેત્॥ ૨૦॥
ઇતિ શ્રીબાલામન્ત્રકવચસ્તોત્રં સમ્પૂર્ણમ્ ।
બાલાત્રિપુરસુન્દરીકવચમ્ ચ ।

